
	Nashir Ki Taraf Se Kuchh Aham Baatein

	Mukhtalaf Mamalik Se Kai Likhne Waale Humein Apna Sarmaya Irsaal Farma Rahe Hain Jinhein Hum Shaya Kar Rahe Hain, Hum Ye Batana Zaroori Samajhte Hain Ke Humari Shaya Karda Kitabo Ke Mundarijaat (Contents) Ki Zimmedari Hum Is Hadd Tak Lete Hain Ke Ye Sab Ahle Sunnat Wa Jama'at Se Hai Aur Ye Zaahir Bhi Hai Ke Har Likhari Ka Talluq Ahle Sunnat Se Hai, Dusri Janib Akabireene Ahle Sunnat Ki Jo Kitabein Shaya Ki Ja Rahi Hain To Un Ke Mutalliq Kuchh Kehne Ki Haajat Hi Nahin Phir Baat Aati Hai Lafzi Aur Imlai Ghalatiyo Ki To Jo Kitabein "Team Abde Mustafa Official" Ki Peshkash Hoti Hain Unke Liye Hum Zimmedar Hain Aur Wo Kitabein Jo Mukhtalaf Zaraaye Se Humein Mausool Hoti Hain, Un Mein Is Tarah Ki Ghalatiyo Ke Hawale Se Hum Bari Hain Ke Wahan Hum Har Har Lafz Ki Chhan Phatak Nahin Karte Aur Humara Kirdaar Bas Ek Nashir Ka Hota Hai

	Ye Bhi Mumkin Hai Ke Kai Kitabo Mein Aisi Baatein Bhi Ho'n Ke Jin Se Hum Ittefaq Nahin Rakhte, Misaal Ke Taur Par Kisi Kitab Mein Koi Aisi Riwayat Bhi Ho Sakti Hai Ke Tehqeeq Se Jis Ka Jhoota Hona Ab Saabit Ho Chuka Hai Lekin Use Likhne Waale Ne Adame Tawajjo Ki Bina Par Naqal Kar Diya Ya Kisi Aur Wajah Se Wo Kitab Mein Aa Gai Jaisa Ke Ahle Ilm Par Makhfi Nahin Ke Kai Wujoohaat Ki Bina Par Aisa Hota Hai, To Jaisa Humne Arz Kiya Ke Agarche Use Hum Shaya Karte Hain Lekin Isse Ye Na Samjha Jaaye Ke Hum Usse Ittefaq Bhi Karte Hain

	Ek Misaal Aur Hum Ahle Sunnat Ke Mabain Ikhtelafi Masail Ki Pesh Karna Chahte Hain Ke Kai Masail Aise Hain Jin Mein Ulama -e- Ahle Sunnat Ka Ikhtelaf Hai Aur Kisi Ek Amal Ko Koi Haraam Kehta Hai To Dusra Uske Jawaz Ka Qaail Hai, Aise Mein Jab Hum Ek Nashir Ka Kirdaar Ada Kar Rahe Hain To Dono Ki Kitabo Ko Shaya Karna Humara Kaam Hai Lekin Humara Mauqif Kya Hai, Ye Ek Alag Baat Hai, Hum Fareeqain Ki Kitabo Ko Is Bunyad Par Shaya Kar Sakte Hain Ke Dono Ahle Sunnat Se Hain Aur Ye Ikhtelafaat Furooi Hain, Isi Tarah Humne Lafzi Aur Imlai Ghalatiyo Ka Zikr Kiya Tha Jis Mein Thodi Tafseel Ye Bhi Mulahiza Farmayein Ke Kai Alfaaz Aise Hain Ke Jin Ke Talaffuz Aur Imla Mein Ikhtelaf Paaya Jaata Hai, Ab Yahan Bhi Kuchh Aisi Hi Soorat Banegi Ke Hum Agarche Kisi Ek Tariqe Ki Sihhat Ke Qaail Ho'n Lekin Uske Khilaf Bhi Humari Isha'at Mein Maujood Hoga, Is Farq Ko Bayaan Karna Zaroori Tha Taaki Qarayeen Mein Se Kisi Ko Shubha Na Rahe

	Team Abde Mustafa Official Ki Ilmi, Tehqeeqi Aur Islahi Kitabein Aur Risale Kai Marahil Se Guzarne Ke Baad Shaya Hote Hain Lekin Iske Bawajood In Mein Bhi Aisi Ghalatiyo Ka Paaya Jaana Mumkin Hai Lihaza Agar Aap Unhein Paayein To Humein Zaroor Batayein Taaki Uski Tashih Ki Ja Sake

	 

	Sabiya Virtual Publication

	Powered By Abde Mustafa Official

	 


 

	Pehle Ise Padh Lijiye

	Kanzul Imaan, Qurane Kareem Ka Urdu Tarjuma Hai Jo Imame Ahle Sunnat, Aala Hazrat, Imam Ahmad Raza Khan Barelvi Rahimahullahu Ta'ala Ne Kiya Hai

	Kai Zubano Mein Iske Tarjumo Par Kaam Ho Chuka Hai Aur Poori Dunya Mein Ise Padhne Waale Maujood Hain, Zaroori Tha Ke Ise Roman Urdu Mein Bhi Laaya Jaaye Kyunki Ek Badi Tadaad Humare Mulk Hindustan Mein Aisi Paai Jaati Hai Jo Urdu Aur Hindi Dono Padhna Nahin Jaanti Lekin Roman Urdu Achhi Tarah Padh Aur Samajh Leti Hai

	Roman Urdu Mein Badmazhabo Ki Taraf Se Kaam Kiya Ja Raha Hai Aur Mukhtalif Mauzuaat Par Wo Apni Kitabein Roman Urdu Mein Shaya (Publish) Kar Rahe Hain Phir Afsos Ke Saath Kehna Pad Raha Hai Ke Kai Sunni Ahbaab Bhi Un Kitabo Ko Padh Rahe Hain, Ab Aise Mein Hum Par Laazim Hai Ke Jahan Tak Ho Sake Roman Urdu Mein Ahle Sunnat Ke Literature Ko Aam Kiya Jaaye

	Kanzul Imaan Ko Roman Urdu Mein Aur Bhi Chand Nashireen Ne Kiya Hai Lekin Afsos Ke Internet Par Ab Tak Kanzul Imaan Roman Urdu Mein Available Nahin Hai! Jinhone Is Par Kaam Kiya Hai Wo Faqat Hard Copies Yaani Kitabein Chhaap Kar Bechne Ke Hi Qaail Hain, Unhein Soft Copies Yaani PDF Waghaira Fuzool Nazar Aata Hai Jaisa Ke Humne Chand Nashireen Ko Kehta Hua Paaya, Hum Unke Is Nazariye Se Kisi Tarah Ittefaq Nahin Kar Sakte Kyunki Hum Is Shobe Mein Kaam Kar Rahe Hain Aur Musalsal Milne Waale Tassuraat Se Yaqeen Ke Saath Keh Sakte Hain Ke Digital Publishing Ki Ab Bahut Zyada Zaroorat Hai Aur Yahan Bhi Readers Kam Nahin Hain

	Jab Humare Paas Kanzul Imaan Ki Demands Aani Shuru Hui To Awwalan Humne Yahi Kaha Ke Internet Par Talash Ki Jaaye Kyunki Humein Lagta Tha Ke Kanzul Imaan Roman Urdu Mein Net Par Zaroor Available Hogi Lekin Jab Maloom Hua Ke Koi Achhi File Maujood Nahin Hai To Bahut Afsos Hua, Hum Ne Fauran Irada Kar Liya Ke Ye Kaam Bhi Jald Az Jald Anjaam Dena Hai Aur Is Par Kaam Shuru Kar Diya Gaya, Iski Kuchh Tafseelaat Darje Zel Hain :

	(A) Ye Roman Urdu Bilkul Aasan Tarz Par Ki Gai Hai Yaani Special Characters Waghaira Ka Istemal Nahin Kiya Gaya Hai Jaisa Ke Baaz Roman Urdu Likhne Waale Karte Hain

	(B) Sirf Tarjume Ko Roman Urdu Kiya Gaya Hai, Aayato Ko Roman Urdu Mein Likhne Se Ulama -e- Ahle Sunnat Ne Sakhti Se Mana Farmaya Hai Aur Ise Najaizo Haraam Bataya Hai Lihaza Sirf Tarjume Par Hi Iktefa Kiya Gaya Hai, Humare Mulk Mein Aayato Ko Bhi Roman Urdu Mein Kar Ke Kanzul Imaan Ko Chhaapa Ja Raha Hai Jo Ke Ek Qabile Mazammat Amal Hai

	(C) Paara Wise Aur Mukammal Dono Tarah Ki Files Ko Publish Kiya Gaya Hai

	(D) PDF Ke Ilawa EPUB Format Bhi Tayyar Kiya Gaya Hai Jahan Aap E Book Readers Ki Madad Se Customization Ke Saath Padh Sakte Hain Aur Search, Copy Aur Paste Ba Aasani Kar Sakte Hain

	(E) Fehrist Mein 10-10 Aayato Ki Links De Di Gai Hain Jiske Zariye Fauran Matlooba Aayat Ko Dekha Ja Sakta Hai

	Iske Ilawa Aur Bhi Baatein Hain Jo Aap Khud Mulahiza Farmayenge

	Allah Ta'ala Ise Apni Bargah Mein Qabool Farmaye Aur Humare Liye Maghfirat Ka Samaan Banaye

	 

	Abde Mustafa

	Muhammad Sabir Ismayeeli Qadri Razvi

	CEO, Founder Abde Mustafa Official

	 


 

	Suratul Furqan

	 

	Aayat 21-30

	 

	Aur Bole Wo Log Jo Humare Milne Ki Ummeed Nahin Rakhte Hum Par Firishte Kyun Na Utaare Ya Hum Apne Rab Ko Dekhte Beshak Apne Jee Mein Bahut Hi Oonchi Kheenchi Aur Badi Sarkashi Par Aaye (21)

	Jis Din Firishto Ko Dekhenge Wo Din Mujrimo Ki Koi Khushi Ka Na Hoga Aur Kahenge Ilahi Hum Mein Un Mein Koi Aad Kar De Ruki Hui (22)

	Aur Jo Kuchh Unhone Kaam Kiye The Hum Ne Qasd Farma Kar Unhein Bareek Ghubaar Ke Bikhre Hue Zarre Kar Diya Ke Rozan Ki Dhoop Mein Nazar Aate Hain (23)

	Jannat Waalo Ka Us Din Achha Thikana Aur Hisab Ke Dopahar Baad Achhi Aaram Ki Jagah (24)

	Aur Jis Din Phat Jayega Aasman Badalo Se Aur Firishte Utaare Jayenge Poori Tarah (25)

	Us Din Sachhi Badshahi Rahman Ki Hai Aur Wo Din Kafiro Par Sakht Hai (26)

	Aur Jis Din Zalim Apne Haath Chaba Chaba Lega Ke Haaye Kisi Tarah Se Maine Rasool Ke Saath Raha Li Hoti (27)

	Waaye Kharabi Meri Haaye Kisi Tarah Maine Fulane Ko Dost Na Banaya Hota (28)

	Beshak Usne Mujhe Behka Diya Mere Paas Aai Hui Naseehat Se Aur Shaitan Aadmi Ko Bemadad Chhod Deta Hai (29)

	Aur Rasool Ne Arz Ki Ke Aye Mere Rab Meri Qaum Ne Is Quran Ko Chhodne Ke Qabil Thehra Liya Hai (30)

	 

	Aayat 31-40

	 

	Aur Isi Tarah Humne Har Nabi Ke Liye Duhsman Bana Diye The Mujrim Log Aur Tumhara Rab Kaafi Hai Aur Madad Dene Ko (31)

	Aur Kafir Bole Quran Un Par Ek Saath Kyun Na Utaar Diya Humne Yunhi Batadreej Ise Utara Hai Ke Is Se Tumhara Dil Mazboot Karein Aur Humne Use Thehar Thehar Kar Padha (32)

	Aur Wo Koi Kahawat Tumhare Paas Na Laayenge Magar Hum Haq Aur Usse Behtar Bayaan Le Aayenge (33)

	Wo Jo Jahannam Ki Taraf Hanke Jayenge Apne Moonh Ke Bal Unka Thikana Sabse Bura Aur Wo Sab Se Gumrah (34)

	Aur Beshak Humne Moosa Ko Kitab Ata Farmai Aur Uske Bhai Haroon Ko Wazeer Kiya (35)

	To Humne Farmaya Dono Jaao Us Qaum Ki Taraf Jisne Humari Aayatein Jhutlaai Phir Humne Unhein Tabah Kar Ke Halaak Kar Diya (36)

	Aur Nooh Ki Qaum Ko Jab Unhone Rasoolo Ko Jhutlaya Humne Unko Dubo Diya Aur Unhein Logon Ke Liye Nishani Kar Diya Aur Humne Zalimo Ke Liye Dardnak Azaab Tayyar Kar Rakha Hai (37)

	Aur Aad Aur Samood Aur Kuwein Waalo Ko Aur Unke Beech Mein Bahut Si Sangatein (38)

	Aur Humne Sab Se Misalein Bayaan Farmai Aur Sab Ko Tabah Kar Ke Mita Diya (39)

	Aur Zaroor Ye Ho Aaye Hain Us Basti Par Jis Par Bura Barsao Barsa Tha To Kya Ye Dekhte Na The Balki Inhein Jee Uthne Ki Ummeed Thi Hi Nahin (40)

	 

	 

	Aayat 41-50

	 

	Aur Jab Tumhein Dekhte Hain To Tumhein Nahin Thehrate Magar Thattha Kya Ye Hain Jin Ko Allah Ne Rasool Bana Kar Bheja (41)

	Qareeb Tha Ke Ye Humein Humare Khudao Se Behka Dein Agar Hum In Par Sabr Na Karte Aur Ab Jaana Chahte Hain Jis Din Azaab Dekhenge Ke Kaun Gumrah Tha (42)

	Kya Tumne Use Dekha Jisne Apne Jee Ki Khwahish Ko Apna Khuda Bana Liya To Kya Tum Unki Nigehbani Ka Zimma Loge (43)

	Ya Ye Samajhte Ho Ke In Mein Bahut Kuchh Sunte Ya Samajhte Hain Wo To Nahin Magar Jaise Chaupaye Balki Unse Bhi Badtar Gumrah (44)

	Aye Mahboob Kya Tumne Apne Rab Ko Na Dekha Ke Kaisa Phaila Ya Saaya Aur Agar Chahta To Use Thehraya Hua Kar Deta Phir Humne Sooraj Ko Us Par Daleel Kiya (45)

	Phir Humne Aahista Aahista Use Apni Taraf Sameta (46)

	Aur Wahi Hai Jisne Raat Ko Tumhare Liye Parda Kiya Aur Neend Ko Aaram Aur Din Banaya Uthne Ke Liye (47)

	Aur Wahi Hai Jisne Hawayein Bheji Apni Rahmat Ke Aage Muzda Sunati Hui Aur Humne Aasman Se Paani Utara Paak Karne Waala (48)

	Taaki Hum Usse Zinda Karein Kisi Murda Shehar Ko Auer Use Palayein Apne Banaye Hue Bahut Se Chaupaye Aur Aadmiyo Ko (49)

	Aur Beshak Humne Un Mein Paani Ke Phere Rakhe Ke Dhyaan Karein To Bahut Logon Ne Na Maana Magar Nashukri Karna (50)

	 

	Aayat 51-60

	 

	Aur Hum Chahte To Har Basti Mein Ek Dar Sunane Waala Bhejte (51)

	To Kafiro Ka Kaha Na Maan Aur Is Quran Se Un Par Jihad Kar Bada Jihad (52)

	Aur Wahi Hai Jisne Mile Hue Rawaan Kiye Do Samundar Ye Meetha Hai Nihayat Shireen Aur Ye Khaari Hai Nihayat Talkh Aur Unke Beech Mein Parda Rakha Aur Roki Hui Aad (53)

	Aur Wahi Hai Jisne Paani Se Banaya Aadmi Phir Uske Rishte Aur Sasuraal Muqarrar Ki Aur Tumhara Rab Qudrat Waala Hai (54)

	Aur Allah Ke Siwa Aisi Ko Pujte Hain Jo Unka Bhala Bura Kuchh Na Karein Aur Kafir Apne Rab Ke Muqabil Shaitan Ko Madad Deta Hai (55)

	Aur Humne Tumhein Na Bheja Magar Khushi Aur Dar Sunata (56)

	Tum Farmao Main Is Par Tumse Kuchh Ujrat Nahin Mangta Magar Jo Chahe Ke Apne Rab Ki Taraf Raah Le (57)

	Aur Bharosa Karo Us Zinda Par Jo Kabhi Na Marega Aur Use Sarahte Hue Uski Paaki Bolo Aur Wahi Kaafi Hai Apne Bando Ke Gunaho Par Khabardar (58)

	Jisne Aasman Aur Zameen Aur Jo Kuchh Unke Darmiyan Hai Chhe Din Mein Banaye Phir Arsh Par Istiwa Farmaya Jaisa Uski Shaan Ke Laaiq Hai Wo Badi Mehar Waala To Kisi Janne Waale Se Uski Tareef Puchh (59)

	Aur Jab Unse Kaha Jaaye Rahman Ko Sajda Karo Kehte Hain Rahman Kya Hai Kya Hum Sajda Kar Lein Jise Tum Kaho Aur Us Hukm Ne Unhein Aur Bidakta Badhaya (60-Sajda)

	 

	Aayat 61-70

	 

	Badi Barkat Wala Hai Jisne Aasman Mein Burj Banaye Aur Un Mein Chiragh Rakha Aur Chamakta Chand (61)

	Aur Wahi Hai Jisne Raat Aur Din Ki Badli Rakhi Uske Liye Jo Dhyaan Karna Chahe Ya Shukr Ka Irada Kare (62)

	Aur Rahman Ke Wo Bande Ke Zameen Par Aahista Chalte Hain Aur Jab Jahil Unse Baat Karte Hain To Kehte Hain Bas Salam (63)

	Aur Wo Jo Raat Kat'te Hain Apne Rab Ke Liye Sajde Aur Qiyaam Mein (64)

	Aur Wo Jo Arz Karte Hain Aye Humare Rab Humse Pher De Jahannam Ka Azaab Beshak Iska Azaab Gale Ka Ghul Hai (65)

	Beshak Wo Bahut Hi Buri Theharne Ki Jagah Hai (66)

	Aur Wo Ke Jab Kharch Karte Hain Na Hadd Se Badhein Aur Na Tangi Karein Aur Un Dono Ke Beech Etidal Par Rahein (67)

	Aur Wo Jo Allah Ke Saath Kisi Dusre Mabood Ko Nahin Pujte Aur Is Jaan Ko Jis Ki Allah Ne Hurmat Rakhi Nahaq Nahin Maarte Aur Badkari Nahin Karte Aur Jo Ye Kaam Kare Wo Saza Payega (68)

	Badhaya Jayega Us Par Azaab Qiyamat Ke Din Aur Humesha Us Mein Zillat Se Rahega (69)

	Magar Jo Tauba Kare Aur Imaan Laaye Aur Achha Kaam Kare To Aiso Ki Buraiyo Ko Allah Bhalaiyo Se Badal Dega Aur Allah Bakhshne Waala Meharbaan Hai (70)

	 

	Aayat 71-77

	 

	Aur Jo Tauba Kare Aur Achha Kaam Kare To Allah Ki Taraf Ruju Laaya Jaisi Chahiye Thi (71)

	Aur Jo Jhooti Gawahi Nahin Dete Aur Jab Behuda Par Guzarte Hain Apni Izzat Sambhaale Guzar Jaate Hain (72)

	Aur Wo Ke Jabki Unhein Unke Rab Ki Aayatein Yaad Dilai Jaayein To Un Par Behre Andhe Ho Kar Nahin Girte (73)

	Aur Wo Jo Arz Karte Hain Aye Humare Rab Humein De Humari Bibiyo Aur Humari Awlaad Se Aankho Ki Thandak Aur Humein Parhezgari Ka Peshwa Bana (74)

	Un Ko Jannat Ka Sabse Ooncha Baala Khana Inaam Milega Badla Unke Sabr Kar Aur Wahan Mujre Aur Salam Ke Saath Unki Peshwai Hogi (75)

	Humesha Us Mein Rahenge Kya Hi Achhi Theharne Aur Basne Ki Jagah (76)

	Tum Farmao Tumhari Kuchh Qadr Nahin Mere Rab Ke Yahan Agar Tum Use Na Pujo To Tum Ne To Jhutlaya To Ab Hoga Wo Azaan Ke Lipat Rahega (77)

	 

	 

	Surah Shu'ara

	 

	Aayat 1-10

	 

	Allah Ke Naam Se Shuru Jo Bahut Mehrban Rahmat Wala.

	 

	Taa Seen Meem (1)

	Ye Aayaten Hain Raushan Kitab Ki.(2)

	Kahin Tum Apni Jaan Par Khel Jaoge Unke Gham Me Ke Wo Imaan Nahi Laye.(3)

	Agar Hum Chahen To Aasman Se Un Par Koi Nishani Utaaren Ke Unke Unche Unche Uske Huzoor Jhuke Reh Jayen.(4)

	Aur Nahi Aati Unke Paas Rahman Ki Taraf Se Koi Nai Nasihat Magar Usse Muh Fer Lete Hain.(5)

	To Beshak Unhone Jhutlaya To Ab Un Par Aaya Chahti Hain Khabrein Unke Thatthe Ki.(6)

	Kya Unhone Zameen Ko Na Dekha Humne Kitne Izzat Wale Jode Ugaye.(7)

	Beshak Isme Zaroor Nishani Hai Aur Unke Aksar Imaan Laane Wale Nahi.(8)

	Aur Beshak Tumhara Rabb Zaroor Wahi Izzat Wala Meharban Hai.(9)

	Aur Yaad Karo Jab Tumhare Rabb Ne Musa Ko Nida Farmayi Ke Zalim Logon Ke Paas Ja.(10)

	 

	Aayat 11-20

	 

	Jo Firaun Ki Qaum Hai Kya Wo Na Darenge.(11)

	Arz Ki Ay Mere Rabb Mai Darta Hun Ke Wo Mujhe Jhuthlayenge.(12)

	Aur Mera Seena Tangi Karta Hai Aur Meri Zabaan Nahi Chalti To Tu Haroon Ko Bhi Rasool Kar.(13)

	Aur Unka Mujh Par Ek Ilzam Hai To Mai Darta Hun Kahin Mujhe Qatl Kar Den.(14)

	Farmaya Yun Nahi Tum Dono Meri Aayaten Le Kar Jao Hum Tumhare Sath Sunte Hain.(15)

	To Firaun Ke Paas Jao Fir Usse Kaho Ke Hum Dono Uske Rasool Hain Jo Rabb Hai Saare Jahan Ka.(16)

	Ke Tu Hamare Sath Bani Israel Ko Chhod De.(17)

	Bola Kya Humne Tumhen Apne Yahan Bachpan Me Na Pala Aur Tum Ne Hamare Yahan Apni Umr Ke Kai Baras Guzare.(18)

	Aur Tum Ne Kiya Apna Wo Jo Tum Ne Kiya Aur Tum Nashukr The.(19)

	Musa Ne Farmaya Maine Wo Kaam Kiya Kab Ke Mujhe Raah Ki Khabar Na Thi.(20)

	 

	Aayat 21-30

	 

	To Main Tumhare Yahan Se Nikal Gaya Jab Ke Tum Se Dara To Mere Rabb Ne Mujhe Hukm Ataa Farmaya Aur Mujhe Paighambaron Se Kiya.(21)

	Aur Ye Koi Ne'mat Hai Jiska Tu Mujh Par Ehsan Jatata Hai Ki Tume Gulam Bana Kar Rakhe Bani Israeel.(22)

	Firaun Bola Aur Sare Jahan Ka Rabb Kya Hai.(23)

	Musa Ne Farmaya Rabb Aasmano Aur Zameen Ka Aur Jo Kuchh Unke Darmiyan Hai Agar Tumhen Yaqeen Ho.(24)

	Apne Aas Paas Walon Se Bola Kya Tum Ghaur Se Sunte Nahi.(25)

	Musa Ne Farmaya Rabb Tumhara Aur Tumhare Agle Baap Dadao Ka.(26)

	Bola Tumhare Ye Rasool Jo Tumhari Taraf Bheje Gaye Hain Zaroor Aql Nahi Rakhte.(27)

	Musa Ne Farmaya Rabb Purab Aur Pachchhim Ka Aur Jo Kuchh Unke Darmiyaan Hai Agar Tumhen Aql Ho.(28)

	Bola Agar Tum Ne Mere Siwa Kisi Aur Ko Khuda Thehraya To Mai Zaroor Tumhen Qaid Kar Dunga.(29)

	Farmaya Kya Agarche Me Tere Paas Raushan Cheez Laun.(30)

	 

	Aayat 31-40

	 

	Kaha To Lao Agar Sacche Ho.(31)

	To Musa Ne Apna Asaa Daal Diya Jabhi Wo Sareeh Azdaha Ho Gaya.(32)

	Aur Apna Hath Nikala To Jabhi Wo Dekhne Walon Ki Nigah Me Jagmagane Laga.(33)

	Bola Apne Gird Ke Sardaron Se Ke Beshak Ye Dana Jadugar Hain.(34)

	Chahte Hain Ke Tumhen Tumhare Mulk Se Nikal Den Apne Jadu Ke Zor Se Tab Tumhara Kya Mashwara Hai.(35)

	Wo Bole Inhen Aur Inke Bhai Ko Thehraye Raho Aur Shehro Me Jama Karne Wale Bhejo.(36)

	Ke Wo Tere Paas Le Aayen Jat Bade Jadugar Dana Ko.(37)

	To Jama Kiye Gaye Jadugar Ek Muqarrar Din Ke Wada Par.(38)

	Aur Logon Se Kaha Gaya Kya Tum Jama Ho Gaye.(39)

	Shayad Hum Un Jadugaron Hi Ki Pairwi Karen Agar Ye Ghalib Aaye.(40)

	 

	Aayat 41-50

	 

	Fir Jab Jadugar Aaye Firaun Se Bole Kya Hume Kuchh Majdoori Milegi Agar Hum Ghalib Aaye.(41)

	Bola Haan Aur Us Waqt Tum Mere Muqarrab Ho Jaoge.(42)

	Musa Ne Unse Farmaya Daalo Jo Tumhen Daalna Hai.(43)

	To Unhone Apni Rassiyan Aur Lathiyan Daali Aur Bole Firaun Ki Izzat Ki Qasam Beshak Hamari Hi Jeet Hai.(44)

	To Musa Ne Apna Asaa Dala Jabhi Wo Unki Banawato Ko Nigalne Laga.(45)

	Ab Sajda Me Gire.(46)

	Jadugar Bole Hum Imaan Laye Us Par Jo Saare Jahan Ka Rabb Hai.(47)

	Jo Musa Aur Haroon Ka Rabb Hai.(48)

	Firaun Bola Kya Tum Us Par Iman Laye Qabl Iske Ke Mai Tumhen Ijazat Dun Beshak Wo Tumhara Bada Hai Jisne Tumhen Jadu Sikhaya To Ab Jana Chahte Ho Mujhe Qasam Hai Beahak Mai Tumhare Hath Aur Dusari Taraf Ke Paanw Kaatunga Aur Tum Sab Ko Sooli Dunga.(49)

	Wo Bole Kuchh Nuqsan Nahi Hum Apne Rabb Ki Taraf Palatne Wale Hain.(50)

	 

	Aayat 51-60

	 

	Hume Tama'a Hai Ke Humara Rabb Hamari Khatayen Bakhsh De Is Par Ke Hum Sabse Pehle Imaan Laye.(51)

	Aur Humne Musa Ko Wahee Bheji Ke Raaton Raat Mere Bando Ko Le Nikal Beshak Tumhara Peechha Hona Hai.(52)

	Ab Firaun Ne Shehro Me Jama Karne Wale Bheje.(53)

	Ke Ye Log Ek Thodi Jama'at Hai.(54)

	Aur Beshak Wo Hum Sab Ka Dil Jalate Hain.(55)

	Aur Beshak Hum Sab Chaukanne Hain.(56) 

	To Humne Unhen Baahar Nikala Bagho Aur Chashmo.(57)

	Aur Khazano Aur Umda Makano Se.(58)

	Humne Aisa Hi Kiya Aur Unka Waris Kar Diya Bani Israeel Ko.(59)

	To Firauniyon Ne Unka Ta'aakub Kiya Din Nikle.(60)

	 

	Aayat 61-70

	 

	Fir Jab Aamna Saamna Hua Dono Girohon Ka Musa Walon Ne Kaha Hum Ko Unhone Aa Liya.(61)

	Musa Ne Farmaya Yun Nahi Beshak Mera Rabb Mere Sath Hai Wo Mujhe Ab Raah Deta Hai.(62)

	To Humne Musa Ko Wahee Farmayi Ke Dariya Par Apna Asaa Mar To Jabhi Dariya Fat Gaya To Har Hissa Ho Gaya Jaise Bada Pahad.(63)

	Aur Wahan Qareeb Laye Hum Dusron Ko.(64)

	Aur Humne Bacha Liya Musa Aur Uske Sab Sath Walon Ko.(65)

	Fir Dusron Ko Dubo Diya.(66)

	Beshak Isme Zaroor Nishani Hai Aur Unme Aksar Musalman Na The.(67)

	Aur Beshak Tumhara Rabb Wahi Izzat Wala Meharban Hai.(68)

	Aur Un Par Padho Khabar Ibraheem Ki.(69)

	Jab Usne Apne Baap Aur Apni Qaum Se Farmaya Tum Kya Poojte Ho.(70)

	 

	Aayat 71-80

	 

	Bole Hum Buton Ko Poojte Hain Fir Unke Samne Aasan Maare Rehte Hain.(71)

	Farmaya Kya Wo Tumhari Sunte Hain Jab Tum Pukaro.(72)

	Ya Tumhara Kuchh Bhala Bura Karte Hain.(73)

	Bole Balki Humne Apne Baap Dada Ko Aisa Hi Karte Paya.(74)

	Farmaya To Kya Tum Dekhte Ho Ye Jinhen Pooj Rahe Ho.(75)

	Tum Aur Tumhare Agle Baap Dada.(76)

	Beshak Wo Sab Mere Dushman Baun Magar Parwardigare Aalam.(77)

	Wo Jisme Mujhe Paida Kiya To Wo Mujhe Raah Dega.(78)

	Aur Wo Jo Nujhe Khilata Aur Pilata Hai.(79)

	Aur Jab Mai Beemar Hun To Wahi Mujhe Shifa Deta Hai.(80)

	 

	Aayat 81-90

	 

	Aur Wo Mujhe Wafaat Dega Fir Mujhe Zinda Karega.(81)

	Aur Wo Jiski Mujhe Aas Lagi Hai Ke Meri Khatayen Qiyamat Ke Din Bakhshega.(82)

	Ay Mere Rabb Mujhe Hukm Ataa Kar Aur Mujhe Unse Mila De Jo Tere Qurbe Khas Ke Sazawar Hain.(83)

	Aur Meri Sacchi Naamwari Rakh Pichhlon Me.(84)

	Aur Mujhe Unme Kar Jo Chain Ke Baaghon Ke Waris Hain.(85)

	Aur Mere Baap Ko Bakhsh De Beshak Wo Gumrah Hai.(86)

	Aur Mujhe Ruswa Na Karna Jis Din Sab Uthaye Jayenge.(87)

	Jis Din Na Maal Kaam Aayega Na Bete.(88)

	Magar Wo Jo Allab Ke Huzoor Hazir Hua Salamat Dil Le Kar.(89)

	Aur Qaeeeb Laayi Jayegi Jannat Parhezgaron Ke Liye.(90)

	 

	Aayat 91-100

	 

	Aur Zahir Ki Jayegi Dozakh Gumrahon Ke Liye.(91)

	Aur Unse Kaha Jayga Kahan Haai Wo Jinko Tum Poojte The.(92)

	Allah Ke Siwa Kya Wo Tumhari Madad Karenge Ya Badla Lenge.(93)

	To Aundhe Diye Gahe Jahamman Me Wo Aur Sab Gumraah.(94)

	Aur Iblees Ke Lashkar Sare(95)

	Kahenge Aur Wo Isme Baham Jhgadte Honge.(96)

	Khuda Ki Qasam Beshak Hum Khuli Gumrahi Me The.(97)

	Jab Ke Tumhen Rabbul Aalameen Ke Barabr Thehrate The.(98)

	Aur Hume Na Behkaya Magar Mujrimo Ne.(99)

	To Ab Hamara Koi Sifarishi Nahi.(100)

	 

	 

	Aayat 101-110

	 

	Aur Na Koi Ghamkhwar Dost(101)

	To Kisi Tarah Hume Fir Jana Hota Ke Hum Musalman Ho Jate.(102)

	Beshak Usme Zaroor Nishani Hai Aur Unme Bahut Imaan Wale Na The.(103)

	Aur Beshak Tumhara Rabb Wahi Izzat Wala Meharban Hai.(104)

	Nooh Ki Qaum Ne Paighambaron Ko Jhuthlaya.(105)

	Jab Ke Unse Unke Hum Qaum Nooh Ne Kaha Kya Tum Darte Nahi.(106)

	Behak Mai Tumhare Liye Allah Ka Bheja Hua Ameen Hun.(107)

	To Allah Se Daro Aur Mera Hukm Mano.(108)

	Aur Mai Is Par Tumse Kuchh Ujrat Nahi Mangta Mera Ajr To Usi Par Hai Jo Sare Jahan Ka Rabb Hai.(109)

	To Allah Se Daro Aur Mera Hukm Mano.(110)

	 

	Aayat 111-120 

	 

	Bole Kya Hum Tum Par Imaan Le Aayen Aur Tumhare Sath Kameene Hue Hain.(111)

	Farmaya Mujhe Kya Khabar Unke Kaam Kya Hain.(112)

	Unka Hisab To Mere Rabb Hi Par Hai Agar Tumhen His Ho.(113)

	Aur Mai Musalmano Ko Door Karne Wala Nahi.(114)

	Mai To Nahi Magar Saf Darr Sunane Wala.(115)

	Bole Ay Nooh Agar Tum Baaz Na Aye To Zaroor Sangsar Kiye Jaoge.(116)

	Arz Ki Ay Mere Rabb Meri Qaum Ne Mujhe Jhuthlaya.(117)

	To Mujh Me Aur Unme Poora Faisla Kar De Aur Mujhe Aur Mere Satb Wale Musalmano Ko Najat De.(118)

	To Humne Bacha Liya Use Aur Uske Sath Walon Ko Bhari Hui Kashti Me.(119)

	Fir Uske Baad Humne Bakiyon Ko Dubo Diya.(120)

	 

	Aayat 121-130

	 

	Beshak Isme Zaroor Nishani Hai Aur Unme Aksar Musalman Na The.(121)

	Aur Beshak Tumhara Rabb Hi Izzat Wala Meharban Hai.(122)

	Aad Ne Rasoolon Ko Jhuthlaya.(123)

	Jab Ke Unse Unke Hum Qaum Hood Ne Farmaya Kya Tum Darte Nahi.(124)

	Beshak Mai Tumhare Liye Allah Ka Amaanatdaar Rasool Hun.(125)

	To Allah Se Daro Aur Mera Hukm Mano.(126)

	Aur Mai Tum Se Is Par Kuchh Ujrat Nahi Maangta Mera Ajr To Usi Par Hai Jo Sare Jahan Ka Rabb.(127)

	Kya Har Bulandi Par Ek Nishan Banate Ho Raahgoron Se Hasne Ko.(128)

	Aur Mazboot Mahal Chunte Ho Is Ummed Par Ke Tum Hamesha Rahoge.(129)

	Aur Jab Kisi Par Girift Karte Ho To Badi Bedardi Se Girift Karte Ho.(130)

	 

	Aayat 131-140

	 

	To Allah Se Daro Aur Mera Hukm Maano (131)

	Aur Usse Daro Jisne Tumhari Madad Ki Un Cheezo Se Ke Tumhein Maloom Hain (132)

	Tumhari Madad Ki Chaupayo Aur Batiyo (133)

	Aur Baagho Aur Chashmo Se (134)

	Beshak Mujhe Tum Par Dar Hai Ek Bade Din Ke Azaab Ka (135)

	Bole Humein Barabar Hai Chahe Tum Naseehat Karo Ya Naseho Mein Na Ho (136)

	Ye To Nahin Magar Wahi Aglo Ki Reet (137)

	Aur Humein Azaab Hona Nahin (138)

	To Unhone Ise Jhutlaya To Humne Unhein Halaal Kiya Beshak Is Mein Zaroor Nishani Hai Aur Un Mein Bahut Musalman Na The (139)

	Aur Beshak Tumhara Rab Hi Izzat Waala Meharban Hai (140)

	 

	Aayat 141-150

	 

	Samood Ne Rasoolo Ko Jhutlaya (141)

	Jab Ke Unse Unke Hum Qaum Saaleh Ne Farmaya Kya Darte Nahin (142)

	Beshak Main Tumhare Liye Allah Ka Amanatdaar Rasool Hoon (143)

	To Allah Se Daro Aur Mera Hukm Maano (144)

	Aur Main Tumse Is Par Kuchh Ujrat Nahin Maangta Mera Ajr To Usi Par Hai Jo Saare Jahaan Ka Rab Hai (145)

	Kya Tum Yahan Ki Nemato Mein Chain Se Chhod Diye Jaoge (146)

	Baagho Aur Chashmo (147)

	Aur Khetiyo Aur Khajooro Mein Jin Ka Shagofa Narm Nazuk (148)

	Aur Pahado Mein Se Ghar Tarashte Ho Istaadi Se (149)

	To Allah Se Daro Aur Mera Hukm Maano (150)

	 

	Aayat 151-160

	 

	Aur Hadd Se Badhne Waalo Ke Kehne Par Na Chalo (151)

	Wo Jo Zameen Mein Fasaad Phailate Hain Aur Banaao Nahin Karte (152)

	Bole Tum Par To Jaadu Hua Hai (153)

	Tum To Humi Jaise Aadmi Ho To Koi Nishani Laao Agar Sachhe Ho (154)

	Farmaya Ye Naaqa Hai Ek Din Iske Peene Ki Baari Aur Ek Muayyan Din Tumhari Baari (155)

	Aur Use Burai Ke Saath Na Chhuo Ke Tumhein Bade Din Ka Azaab Aa Lega (156)

	Is Par Unhone Uski Koochein Kaat Di Phir Subah Ko Pachhtate Reh Gaye (157)

	To Unhein Azaab Ne Aa Liya Beshak Is Mein Zaroor Nishani Hai Aur In Mein Bahut Musalman Na The (158)

	Aur Beshak Tumhara Rab Hi Izzat Waala Meharbaan Hai (159)

	Looth Ki Qaum Ne Rasoolo Ko Jhutlaya (160)

	 

	Aayat 161-170

	 

	Jabki Unse Unke Hum Qaum Looth Ne Farmaya Kya Tum Darte Nahin (161)

	Beshak Main Tumhare Liye Allah Ka Amanatdaar Rasool Hoon (162)

	To Allah Se Daro Aur Mera Hukm Maano (163)

	Aur Main Is Par Tum Sw Kuchh Ujrat Nahin Maangta Mera Ajr To Usi Par Hai Jo Saare Jahaan Ka Rab Hai (164)

	Kya Makhlooq Mein Mardo Se Bad Faili Karte Ho (165)

	Aur Chhodte Ho Wo Jo Tumhare Liye Tumhare Rab Ne Joruyein Banai Balki Tum Log Hadd Se Badhne Waale Ho (166)

	Bole Aye Looth Agar Tum Baaz Na Aaye To Zaroor Nikaal Diye Jaoge (167)

	Farmaya Main Tumhare Kaam Se Bezaar Hoon (168)

	Aye Mere Rab Mujhe Aur Mere Ghar Waalo Ko Unke Kaam Se Bacha (169)

	To Humne Use Aur Uske Sab Ghar Waalo Ko Najaat Bakhshi (170)

	 

	Aayat 171-180

	 

	Magar Ek Budhiya Ke Pichhe Reh Gaya (171)

	Phir Humne Dusro Ko Halaak Kar Diya (172)

	Aur Humne Un Par Ek Barsaao Barsaya To Kya Hi Bura Barsaao Tha Daraye Gayo Ka (173)

	Beshak Is Mein Zaroor Nishani Hai Aur Un Mein Bahut Misalman Na The (174)

	Aur Beshak Tumhara Rab Hi Izzat Waala Meharbaan Hai (175)

	Ban Waalo Ne Rasoolo Ko Jhutlaya (177)

	Beshak Main Tumhare Liye Allah Ka Amanatdaar Rasool Hoon (178)

	To Allah Se Daro Aur Mera Hukm Maano (179)

	Aur Main Is Par Kuchh Tumse Ujrat Nahin Maangta Mera Ajr To Usi Par Hai Jo Saare Jahaan Ka Rab Hai (180)

	 

	Aayat 181-190

	 

	Naap Poora Karo Aur Ghatane Waalo Mein Na Bano (181)

	Aur Seedhi Tarazu Se Taulo (182)

	Aur Logon Ki Cheezein Kam Kar Ke Na Do Aur Zameen Mein Fasaad Phailate Na Phiro (183)

	Aur Usse Daro Jisne Tumko Paida Kiya Aur Agli Makhlooq Ko (184)

	Bole Tum Par Jaadu Hua Hai (185)

	Tum To Nahin Magar Hum Jaise Qadmi Aur Beshak Hum Tumhein Jhoota Samajhte Hain (186)

	To Hum Par Aasman Ka Koi Tukda Gira Do Agar Tum Sachhe Ho (187)

	Farmaya Mera Rab Khoob Jaanta Hai Jo Tumhare Kotak Hain (188)

	To Unhone Ise Jhutlaya To Unhein Shamyane Waale Din Ke Azaab Ne Aa Liya Beshak Wo Bade Din Ka Azaab Tha (189)

	Beshak Is Mein Zaroor Nishani Hai Aur Un Mein Bahut Musalman Na The (190)

	 

	Aayat 191-200

	 

	Aur Beshak Tumhara Rab Hi Izzat Waala Meharbaan Hai (191)

	Aur Beshak Ye Quran Rabbul Aalameen Ka Utara Hua Hai (192)

	Ise Roohul Ameen Le Kar Utra (193)

	Tumhare Dil Par Ke Tum Dar Sunao (194)

	Raushan Arab Zuban Mein (195)

	Aur Beshak Iska Charcha Agli Kitabo Mein Hai (196)

	Aur Kya Ye Unke Liye Nishani Na Thi Ke Us Nabi Ko Jaante Hain Bani Israyeel Ke Aalim (197)

	Aur Agar Hum Ise Kisi Ghair Arabi Shakhs Par Utaarte (198)

	Ke Wo Unhein Padh Sunata Jab Bhi Is Par Imaan Na Laate (199)

	Humne Yun Hi Jhutlana Paira Diya Hai Mujrimo Ke Dilo Mein (200)

	 

	Aayat 201-10

	 

	Wo Us Par Imaan Na Layenge Yahan Tak Ke Dekhein Dardnak Azaab (201)

	To Wo Achanak Un Par Aa Jayega Aur Unhein Khabar Na Hogi (202) 

	To Kahenge Kya Humein Kuchh Muhlat Milegi (203)

	To Kya Humare Azaab Ki Jaldi Karte Hain (204)

	Bhala Dekho To Agar Kuchh Baras Hum Inhein Baratne Dein (205)

	Phir Aaye Un Par Wo Jiska Wo Waada Diye Jaate Hain (206)

	To Kya Kaam Aayega Unke Wo Jo Baratte The (207)

	Aur Humne Koi Basti Halaak Na Ki Jise Dar Sunane Waale Na Ho (208)

	Naseehat Ke Liye Aur Hum Zulm Nahin Karte (209)

	Aur Is Quran Ko Le Kar Shaitan Na Utre (210)

	 

	Aayat 211-220

	 

	Aur Wo Qabil Nahin Aur Na Wo Aisa Kar Sakte Hain (211)

	Wo To Sunne Ki Jagah Se Door Kar Diye Gaye Hain (212)

	To Tu Allah Ke Siwa Dusra Khuda Na Puj Ke Tujh Par Azaab Hoga (213)

	Aur Aye Mahboob Apne Qareeb Tar Rishtedaro Ko Darao (214)

	Aur Apni Rahmat Ka Baazu Bichhao Apne Pairu Musalmano Ke Liye (215)

	To Agar Wo Tumhara Hukm Na Maanein To Farma Do Main Tumhare Kaamo Se Be Ilaqa Hoon (216)

	Aur Us Par Bharosa Karo Jo Izzat Waala Mehar Waala (217)

	Jo Tumhein Dekhta Hai Jab Tum Khade Hote Ho (218)

	Aur Namaziyo Mein Tumhare Doore Ko (219)

	Beshak Wahi Sunta Jaanta Hai (220)

	 

	Aayat 221-227

	 

	Kya Main Tumhein Bata Doon Ke Kis Par Utarte Hain Shaitan (221)

	Utarte Hain Har Bade Bohtan Waale Gunahgar Par (222)

	Shaitan Apni Suni Hui Un Par Daalte Hain Aur Un Mein Aksar Jhoote Hain (223)

	Aur Shaairo Ki Pairwi Gumrah Karte Hain (224)

	Kya Tum Ne Na Dekha Ke Wo Har Naale Mein Sargardaa'n Phirte Hain (225)

	Aur Wo Kehte Hain Jo Nahin Karte (226)

	Magar Wo Jo Imaan Laaye Aur Achhe Kaam Kiye Aur Bakasrat Allah Ki Yaad Ki Aur Badla Liya Baad Iske Ke Un Par Zulm Hua Aur Ab Jaana Chahte Hain Zalim Ke Kis Karwat Par Palta Khayenge (227)

	 

	 

	Suratun Naml

	 

	Aayat 1-10

	 

	Allah Ke Naam Se Shuru Jo Bahut Meharban Rahmat Waala

	 

	Ye Aayatein Hain Quran Aur Raushan Kitab Ki (1)

	Hidayat Aur Khushkhabri Imaan Waalo Ko (2)

	Wo Jo Namaz Barpa Rakhte Hain Aur Zakat Dete Hain Aur Wo Aakhirat Par Yaqeen Rakhte Hain (3)

	Wo Jo Aakhirat Par Imaan Nahin Laate Humne Unke Kotak Unki Nigah Mein Bhale Kar Dikhaye Hain To Wo Bhatak Rahe Hain (4)

	Ye Wo Hain Jinke Liye Bura Azaab Hai Aur Yahi Aakhirat Mein Sabse Badh Kar Nuqsan Mein (5)

	Aur Beshak Tum Quran Sikhaye Jaate Ho Hikmat Waale Ilm Waale Ki Taraf Se (6) 

	Jabki Moosa Ne Apni Gharwali Se Kaha Mujhe Ek Aag Nazar Padi Hai Anqareeb Main Tumhare Paas Us Ki Koi Khabar Laata Hoon Ya Us Mein Se Koi Chamakti Chingari Launga Ke Tum Taapo (7)

	Phir Jab Aag Ke Paas Aaya Nida Ki Gai Ke Barkat Diya Gaya Wo Jo Is Aag Ki Jalwa Gaah Mein Hai Yaani Moosa Aur Jo Iske Aas Paas Hain Yaani Firishte Aur Paaki Hai Allah Ko Jo Rab Hai Saare Jahaan Ka (8)

	Aye Moosa Baat Ye Hai Ke Main Hi Hoon Allah Izzat Waala Hikmat Waala (9)

	Aur Apna Asaa Daal De Phir Moosa Ne Use Dekha Lehrata Hua Goya Saanp Hai Peeth Pher Kar Chala Aur Mud Kar Na Dekha Humne Farmaya Aur Moosa Dar Nahin Beshak Mere Huzoor Rasoolo Ko Khauf Nahin Hota (10)

	 

	Aayat 11-20

	 

	Haan Jo Koi Zyadati Kare Phir Burai Ke Baad Bhalai Se Badle To Beshak Main Bakhshne Waala Meharban Hoon (11)

	Aur Apna Haath Apne Gireban Mein Daal Niklegq Safed Chamakta Be Aib No Nishaniyo Mein Firaun Aur Uski Qaum Ki Taraf Beshak Wo Be Hukm Log Hain (12)

	Phir Jab Humari Nishaniya Aankhein Kholti Unke Paas Aai Bole Ye To Sareeh Jaadu Hai (13)

	Aur Unke Munkir Hue Aur Unke Dilo Mein Unka Yaqeen Tha Zulm Aur Takabbur Se To Dekho Kaisa Anjaam Hua Fasadiyo Ka (14)

	Aur Beshak Humne Dawood Aur Suleman Ko Bada Ilm Ata Farmaya Aur Dono Ne Kaha Sab Khoobiya'n Allah Ko Jisne Humein Apne Bahut Se Imaan Waale Bando Par Fazeelat Bakhshi (15)

	Aur Suleman Dawood Ka Janasheen Hua Aur Kaha Aye Logon Humein Parindo Ki Boli Sikhai Gai Aur Har Cheez Mein Se Hum Ko Ata Hua Beshak Yahi Zahir Fazl Hai (16)

	Aur Jama Kiye Gaye Suleman Ke Liye Uske Lashkar Jinno Aur Aadmiyo Aur Parindo Se To Wo Roke Jaate The (17)

	Yahan Tak Ke Jab Chuntiyo Ke Naale Par Aaye Ek Chunti Boli Chuntiyo Apne Gharo Mein Chali Jaao Tumhein Kuchal Na Daalein Suleman Aur Un Ke Lashkar Be Khabri Mein (18)

	To Uski Baat Se Muskura Kar Hansa Aur Arz Ki Aye Mere Rab Mujhe Taufiq De Ke Main Shukr Karoon Tere Ehsan Ka Jo Tune Mujh Par Aur Mere Maa Baap Par Kiye Aur Ye Ke Main Wo Bhala Kaam Karoon Jo Tujhe Pasand Aaye Aur Mujhe Apni Rahmat Se Apne Un Bando Mein Shamil Kar Jo Tere Qurbe Khaas Ke Sazawaar Hain (19)

	Aur Parindo Ka Jaiza Liya To Bola Mujhe Kya Hua Ke Main Hud Hud Ko Nahin Dekhta Wo Waqai Hazir Nahin (20)

	 

	Aayat 21-30

	 

	Zaroor Main Use Sakht Azaab Karunga Ya Zibah Kar Dunga Ya Koi Raushan Sanad Mere Paas Laaye (21)

	To Hud Hud Kuchh Zyada Der Na Thehra Aur Aa Kar Arz Ki Ke Main Wo Baat Dekh Aaya Hoon Jo Huzoor Ne Na Dekhi Aur Main Shehre Saba Se Huzoor Ke Paas Ek Yaqeeni Khabar Laaya Hoon (22)

	Maine Ek Aurat Dekhi Ke Un Par Badshahi Kar Rahi Hai Aur Use Har Cheez Mein Se Mila Aur Uska Bada Takht Hai (23)

	Maine Use Aur Uski Qaum Ko Paaya Ke Allah Ko Chhod Kar Suraj Ko Sajda Karte Hain Aur Shaitan Ne Unke Aamal Unki Nigah Mein Sanwaar Kar Unko Seedhi Raah Se Rok Diya To Wo Raah Nahin Paate (24)

	Kyun Nahin Sajda Karte Allah Ko Jo Nikaalta Hai Aasmano Aur Zameen Ki Chhupi Cheezein Aur Jaanta Hai Jo Kuchh Tum Chhupate Ho Aur Zaahir Karte Ho (25)

	Allah Ke Uske Siwa Koi Sachcha Mabood Nahin Wo Bade Arsh Ka Malik Hai (26-Sajda) 

	Suleman Ne Farmaya Ab Hum Dekhenge Ke Tune Sach Kaha Ya Jhooto Mein Hai (27)

	Mera Ye Farman Le Ja Kar Un Par Daal Phir Unse Alag Hat Kar Dekh Ke Wo Kya Jawab Dete Hain (28)

	Wo Aurat Boli Aye Sardaro Beshak Meri Taraf Ek Izzat Waala Khat Daala Gaya (29)

	Beshak Wo Suleman Ki Taraf Se Hai Aur Beshak Allah Ke Naam Se Hai Jo Nihayat Meharban Raham Waala (30)

	 


 

	Aayat 31-40

	 

	Ye Ke Mujh Par Bulandi Na Chaho Aur Gardan Rakhte Mere Huzoor Haazir Ho (31)

	Boli Aye Mere Sardaro Mere Is Muamla Mein Mujhe Raaye Do Main Kisi Muamla Mein Koi Qatai Faisla Nahin Karti Jab Tak Tum Mere Paas Haazir Na Ho (32) 

	Wo Bole Hum Zor Waale Aur Badi Sakht Ladai Waale Hain Aur Ikhteyar Tera Hai To Nazar Kar Ke Kya Hukm Deti Hai (33) 

	Boli Beshak Jab Badshah Kisi Basti Mein Dakhil Hote Hain Use Tabah Kar Dete Hain Aur Uske Izzat Waalo Ko Zaleel Aur Aisa Hi Karte Hain (34)

	Aur Main Unki Taraf Ek Tohfa Bhejne Waali Hoon Phir Dekhungi Ke Elchi Kya Jawab Le Kar Palte (35)

	Phir Jab Wo Suleman Ke Paas Aaya Suleman Ne Farmaya Kya Maal Se Meri Madad Karte Ho To Jo Mujhe Allah Ne Diya Wo Behtar Hai Usse Jo Tumhein Diya Balki Tum Hi Apne Tohfa Par Khush Hote Ho (36)

	Palat Ja Unki Taraf To Zaroor Hum Un Par Wo Lashkar Layenge Jin Ki Unhein Taaqat Na Hogi Aur Zaroor Hum Unko Us Shehar Se Zaleel Kar Ke Nikal Denge Yun Ke Wo Past Honge (37)

	Suleman Ne Farmaya Aye Darbariyo Tum Mein Kaun Hai Ke Wo Uska Takht Mere Paas Le Aaye Qabal Iske Ke Wo Mere Huzoor Mutee Ho Kar Haazir Ho (38)

	Ek Bada Khabees Jinn Bola Ke Wo Takht Huzoor Main Haazir Kar Dunga Qabal Iske Ke Huzoor Ijlaas Barkhast Karein Aur Main Beshak Is Par Quwwat Waala Amanatdar Hoon (39)

	Usne Arz Ki Jiske Paas Kitab Ka Ilm Tha Ke Main Ise Huzoor Mein Haazir Kar Dunga Ek Pal Marne Se Pehle Phir Jab Suleman Ne Us Takht Ko Apne Paas Rakha Dekha Kaha Ye Mere Rab Ke Fazl Se Hai Taaki Mujhe Aazmaye Ke Main Shukr Karta Hoon Ya Nashukri Aur Jo Shukr Kare To Wo Apne Bhale Ko Shukr Karta Hai Aur Jo Nashukri Kare To Mera Rab Beparwa Hai Sab Khoobiyo Waala (40)

	 


 

	Aayat 41-50

	 

	Suleman Ne Hukm Diya Aurat Ka Takht Uske Samne Waza Badal Kar Begana Kar Do Ke Hum Dekhein Ke Wo Raah Paati Hai Ya Un Mein Hoti Hai Jo Nawaqif Rahe (41)

	Phir Jab Wo Aai Usse Kaha Gaya Kya Tera Takht Aisa Hi Hai Boli Goya Ye Wahi Hai Aur Hum Ko Is Waqiya Se Pehle Khabar Mil Chuki Aur Hum Farmanbardar Hue (42)

	Aur Use Roka Us Cheez Ne Jise Wo Allah Ke Siwa Pujti Thi Beshak Wo Kafir Logon Mein Se Thi (43)

	Usse Kaha Gaya Sehan Mein Aa Phir Jab Isne Use Dekha Use Gehra Paani Samjhi Aur Apni Saaqein Kholi Suleman Ne Farmaya Ye To Ek Chikna Sehan Hai Sheeshon Jada Aurat Ne Arz Ki Aye Mere Rab Maine Apni Jaan Par Zulm Kiya Aur Ab Suleman Ke Saath Allah Ke Huzoor Gardan Rakhti Hoon Jo Rab Saare Jahaan Ka (44)

	Aur Beshak Humne Samood Ki Taraf Unke Hum Qaum Saaleh Ko Bheja Ke Allah Ko Pujo To Jabhi Wo Do Giroh Ho Gaye Jhagda Karte (45)

	Saaleh Ne Farmaya Aye Meri Qaum Kyun Burai Ki Jaldi Karte Ho Bhalai Se Pehle Allah Se Bakhshish Kyun Nahin Maangte Shayad Tum Par Reham Ho (46)

	Bole Humne Bura Shugoon Liya Tum Se Aur Tumhare Sathiyo Se Farmaya Tumhari Badshuguni Allah Ke Paae Has Hai Balki Tum Log Fitne Mein Pade Ho (47)

	Aur Shehar Mein Nau Shakhs The Ke Zameen Mein Fasaad Karte Aur Sanwaar Na Chahte (48)

	Aapas Mein Allah Ki Qasmein Kha Kar Bole Hum Zaroor Raat Ko Chhapa Marenge Saaleh Aur Uske Ghar Waalo Par Phir Uske Waris Se Kahenge Is Ghar Waalo Ke Qatl Ke Waqt Hum Haazir Na The Aur Beshak Hum Sachhe Hain (49)

	Aur Unhone Apna Sa Makar Kiya Aur Humne Apni Khufya Tadbeer Farmai Aur Wo Ghafil Rahe (50)

	 


 

	Aayat 51-59

	 

	To Dekho Kaisa Anjaam Hua Unke Makar Ka Humne Halaak Kar Diya Unhein Aur Unki Saari Qaum Ko (51)

	To Ye Hain Unke Ghar Dhaye Badla Un Ke Zulm Ka Beshak Is Mein Nishani Hai Janne Waalo Ke Liye (52)

	Aur Humne Unko Bacha Liya Jo Imaan Laaye Aur Darte The (53)

	Aur Looth Ko Jab Usne Apni Qaum Se Kaha Kya Be Hayai Par Aate Jo Aur Tum Soojh Rahe Ho (54)

	Kya Tum Mardo Ke Paas Masti Se Jaate Jo Auratein Chhod Kar Balki Tum Jahil Log Ho (55)

	To Us Ki Qaum Ka Kuchh Jawab Na Tha Magar Ye Ke Bole Looth Ke Gharane Ko Apni Basti Se Nikaal Do Ye Log To Suthrapan Chahte Hain (56)

	To Humne Use Aur Uske Ghar Waalo Ko Najaat Di Magar Uski Aurat Ko Humne Thehra Diya Tha Ke Wo Reh Jaane Waalo Mein Hai (57)

	Aur Humne Un Par Ek Barsao Paaya To Kya Hi Bura Barsao Tha Daraye Huo Ka (58)

	Tum Kaho Sab Khoobiya'n Allah Ko Aur Salaam Uske Chune Hue Bando Par Kya Allah Behtar Ya Unke Sakhta Shareek (59)

	 

	 

	 

	 

	 

	 


 

	Our Books In Roman Urdu :

	(1) Bahaar -e- Tehreer (14 Parts) 

	- Abde Mustafa Muhammad Sabir Qadri 

	(2) Allah Ta'ala Ko Uparwala Ya Allah Miyan Kehna Kaisa? 

	- Abde Mustafa Muhammad Sabir Qadri 

	(3) Azaan -e- Bilal Aur Suraj Ka Nikalna 

	- Abde Mustafa Muhammad Sabir Qadri

	- Abde Mustafa Muhammad Sabir Qadri

	- Kanize Akhtar

	- Abde Mustafa Muhammad Sabir Qadri

	(16) Hazrate Ayyoob Alaihissalam Ke Waqiye Par Tehqeeq 

	-  Abde Mustafa Muhammad Sabir Qadri

	- Abde Mustafa Muhammad Sabir Qadri

